
Episode 4 - Mga Buhat 2:22-41
Naluwas Sa 3,000 Ha Mga Judio

Likuon
Na iglikuon taw anay sa natun-an taw duun hu minagi ha episode taw hu “Mga Buhat”.
Natun-an taw ha impaangat ki Jesus sa mga apostoles daw sa mga tumutuu ta Jerusalem, para hu pagpalugnà din hu Balaan ha Ispiritu diyà ta kandan. Daw nag-angat labi sidan.
Dayun tinuman ki Jesus sa insaad din, ta duun hu anlaw hu Pentecostes, kalit dà naongot sa balay ha tagpunduhan hu mga tumutuu hu hagurus ha anubà ku makosog ha kalamag, daw amin dan naahà ha anubà ku logdog hu hapuy ha purma hu mga dilà ha namangdagpù duun hu kada sabuwa kandan.
Dinumahan hu gahom daw adagi hai ha kabolongan hu anay ha pagtimà ku Balaan ha Ispiritu duun hu mga lawa hu alan ha mga tumutuu.
Kasabuwa hai kahitabù, daw dà su anay gayod ha paglugnà ku Ispiritu, ta imantu ha panahuna, hadì on tag-angatà sa mga naluwas ku kan-u pa magtimà sa Balaan ha Ispiritu duun hu mga lawa dan. Dritsu dà man igkahitabù pagpakatuu hu utaw ta ki Jesus. Daw imantu, ku tagtimà sa Balaan ha Ispiritu duun hu utaw ha nagtuu ta ki Jesus, hurà on mga timaan angay hu hagurus hu kalamag o logdog hu hapuy ha purma hu mga dilà.

Natun-an taw daan daw minagi ha episode ha amin pa sabuwa ha ayuwà kabolongan ha binuhat hu Magbabayà taan ha anlawa pag-ila din hu Balaan ha Ispiritu duun hu mga tumutuu ta Jerusalem, ta impaikagi ku Balaan ha Ispiritu sa mga tumutuu hu alan ha mga inikagihan ta kalibutan, daw pinaagi tai ha mga inikagihan, nagpropesiya sidan duun hu mga utaw mahitongod hu gamhanan ha mga buhat hu Magbabayà.
Siguru ha impagbatbatà dan sa paagi hu kaluwasan taan ha nangaamul-amul ha mga utaw ta Jerusalem ha nagdiyà puun hu kada nasud para hu Tulumanon hu Paglabay daw para hu anlaw hu Pentecostes.
Daw napandayà nangabolong sa mga utaw ta Jerusalem daw nagubut sidan, daw namumulaguy sidan payanaon ta kay Pedro para matun-an dan ku inu haan ha mga kabolongan.
Daw inikagihan sidan ki Pedro ha nakasaksi sidan din taan ha anlawa hu pagkatuman hu impropesiya ki propeta Joel, ta imbù-bù on sa Balaan ha Ispiritu duun hu mga tumutuu, daw tagpropesiya sidan mahitongod hu gamhanan ha mga buhat hu Magbabayà, konà dà hu kandan ha inikagihan ba hu mga inikagihan ta tibuuk ha kalibutan.
Daw inikagihan pa sidan ki Pedro ha nakauma on sa katapusan ha mga anlaw, aman nagsamot sa pagkakudug dan. Daw inandam hu Balaan ha Ispiritu sa mga gahinawa dan, aman nagdayun sidan hu paghangad ta kay Pedro ha ayuwà tagpatong daw ayuwà tagkahudung hu lalang hu Magbabayà, daw nagdayunà si Pedro hu pagbatbat ta kandan.

Naluwas Sa 3,000 Ha Mga Judio
Mga Palagbatbat – igkahimu ha dritsu yu hai tig-iksplikar ha mga birsikulu ku kamulu yu tagbasahon.
Iglikuon taw anay sa mga birsikulu daw dayun isumpay taw sa mga bag-u para imantu ha anlawa.

Mga Buhat 2:1-33
1 Na pag-uma hu anlaw hu Pentecostes, duun sidan alan hu sabuwa ha dapit. 2 Daw kalit dà amin lagong ha napuun ta langit ha angay hu makosog ha hagurus hu kalamag daw minongot hai hu tibuuk ha balay ha duun sidan tagpupunuu. 3 Daw amin nagpaahà ta kandan ha anubà ku mga logdog hu hapuy ha purma hu mga dilà daw nagsusuwayà hai daw namangdagpù duun hu kada sabuwa kandan. 4 Daw alan sidan napunù ku Balaan ha Ispiritu daw nagpuunà sidan hu pag-ikagi hu klasi-klasi ha mga inikagihan ha sibù hu impaikagi kandan ku Ispiritu.
5 Na diyà taan ta Jerusalem, amin tagtitimà ha mga Judio, ha mga utaw ha matinahuron hu Magbabayà ha puun hu kada nasud ta silob hu langit. 6 Daw su mapaliman hai ha magusà, naamul-amul sa madakol ha mga utaw daw nangabolong gayod sidan ta nakapaliman sa kada sabuwa kandan hu kaugalingon din ha inikagihan ha tag-ikagihon ku mga tumutuu. 7 Daw nangabolong gayod sidan daw nangakakudug ha tag-iikagi, “Hadì ba mga taga-Galilea hai alan sa tag-iikagi? 8 Aman naininu man ha sa kada sabuwa kanyu pakapaliman hu kaugalingon din ha inikagihan? 9 Sa kanyu ha mga taga-Partia, Media, Elam, mga lumulupyù hu Mesopotamia, Judea, Capadocia, Ponto, Asia, 10 Frigia, Pampilia, Ehipto, daw hu mga dapit ta Libya ha sakup hu Cirene, daw mga bisita ha puun ta Roma ha mga Judio daw mga Hentil ha nagpa-Judio on, 11 mga taga-Creta daw mga taga-Arabia. Tagkapaliman taw sidan ha tagbatbatà mahitongod hu gamhanan ha mga buhat hu Magbabayà duun hu kaugalingon taw ha inikagihan.” 12 Daw alan sidan nangabolong daw nangalibog daw tagpamainsaay sidan ha, “Inu gaid sa igpasabut tai?”
13 Ba sa duma nagbugal-bugalà ha tag-iikagi, “Nangahubug dà man sidan hu bag-u ha bino.”
14 Ba si Pedro, naghitondog duma ku unsi ha apostoles daw nagpadaging hu lagong din daw inikagihan din sidan ha, “Mga taga-Judea daw sa inyu alan ha tagtitimà dini ta Jerusalem, sabuta yu hai daw palimana yu pandayà sa mga lalang ku. 15 Ta konà man hubug hai ha mga utawa ha angay hu pagtuu yu ta alas 9 pa bayà hu masolom. 16 Ba iyan hai sa inikagi pinaagi ki propeta Joel ha,
17 ‘Tagpahayag man sa Magbabayà ha duun hu katapusan ha mga anlaw,
ibù-bù ku sa Ispiritu ku duun hu alan ha kaut-utawan,
daw magpropesiya sa mga batà yu ha maama daw bahi,
daw makaahà hu panan-awon sa mga batan-on yu ha maama,
daw magdamogu sa mga laas yu ha maama,
18 bisan duun hu mga ulipon ku ha mga maama daw mga bahi,
ibù-bù ku sa Ispiritu ku din taan ha mga anlawa
daw magpropesiya man sidan.
19 Daw magpaahà a hu mga kabolongan duun hu kalangitan
daw milagroso ha mga timaan ta kalibutan,
langosa daw hapuy daw makopal ha obol.
20 Sa anlaw himuwon ha malibutong,
daw sa bulan himuwon ha langosa,
ha hadì pa ig-uma sa anlaw ki Ginoo,
sa bantugan daw sa mahimayaon ha anlaw.
21 Daw sa bisan kin-u ha igsampit hu ngaran ki Ginoo, maluwas.’
22 “Mga taga-Israel, palimana yu hai, si Jesus ha taga-Nazaret, pinamatud-an hu Magbabayà ta inyu pinaagi hu gamhanan ha mga buhat daw mga kabolongan daw milagroso ha mga timaan ha binuhat hu Magbabayà pinaagi kandin diyan ta inyu, daw natun-an yu gayod hai. 23 Na sai ha Jesus, indata man sumalà hu tinondok ha planu hu Magbabayà daw hu kalantawan din, daw inlansang yu man duun hu krus daw hinimatayan pinaagi hu mga alima hu mga utaw ha malinapason. 24 Ba binanhaw hu Magbabayà daw impalingkawas din puun hu mga kasakit hu kamatayon, ta hadì man pakapugung ta ki Jesus sa kamatayon.
25 Ta minikagi ganì si David mahitongod ta kandin ha,
‘Naahà ku sa Ginoo ha pirmi ta atubangan ku,
ta dini man ta kawanan ku para hadì a gayod matarug.
26 Aman nababayà sa kasing-kasing ku,
daw naghugyabà sa dilà ku,
daw magtimà sa lawa ku ha malaumon,
27 ta hadì nu man ig-awaan sa kalag ku ta Hades,
daw hadì nu igpalodak sa lawa ku Balaan nu.
28 Pinatun-an nu ta kanak sa mga dalan hu kinabuhì,
daw igpunuon a imu hu kababayà pinaagi hu prisinsya nu.’
29 “Na mga sulud, masaligon a gayod hu pag-ikagi ta inyu ha si patriarka ha David minatay daw inlobong daw sa lobong din, duduun pa ganì taman tai ha anlawa. 30 Ba tungud ha propeta si David daw natun-an din ha nanumpà sa Magbabayà ta kandin ha magharì hu unahan sa sabuwa hu mga kaliwat din daw magpunuu duun hu trono din, 31 na daan man nalantaw daw nahisgutan ki David sa pagkabanhaw ku Cristo ha hurà awai diyà ta Hades daw hurà daan kalodak sa lawa din.
32 Sai ha Jesus, binanhaw man hu Magbabayà daw mga saksi kay alan tai. 33 Aman tungud ha tinubuy si Jesus ta kawanan hu Magbabayà, daw nadawat din on puun ku Apa sa insaad ha Balaan ha Ispiritu, na imbù-bù din man ta kanay hai ha tagkaahà yu daw tagkapaliman yu imantu.

Sa atù pa, impaklaru ki Pedro ha sa naahà dan daw sa nangapaliman dan ha mga kabolongan, iyan sa daan impropesiya ki propeta Joel. Daw naghisgutà dayun si Pedro ta kandan mahitongod ki Jesus.
Inikagi din ha pinamatud-an hu Magbabayà si Jesus pinaagi hu madakol ayuwà ha mga kabolongan ha naahà dan, daw iyan sidan mismu nakasaksi taan alan ha mga kabolongan ha timaan daw mga milagro.
Tigdakosol ki Pedro ta kandan ha daan dan gayod haan natun-an. Hadì dan igkabalibad. Natun-an hu mga utaw ta Jerusalem sa pinangbuhat ki Jesus ha mga milagro, angay hu —
Pagbanhawa din hu mga patay, pagpaulii din hu mga tagkadaluhan, hu mga buta, hu mga bongol daw hu mga naparalayis.
Pagpaawà din hu mga yawà puun hu mga utaw, daw pagpahagtong din hu mga dagat daw hu mga bagyu.
Pagpadakol din hu mga pan daw isdà para mangabuhì sa labay hu 5,000 ha mga utaw.
Binuhat hai alan ki Jesus duun hu atubangan hu kadakolà, daw alan sidan natuon duun.

Aman nagprangka si Pedro ta kandan ha, “Mga taga-Israel, palimana yu hai, si Jesus ha taga-Nazaret, pinamatud-an hu Magbabayà ta inyu pinaagi hu gamhanan ha mga buhat daw mga kabolongan daw milagroso ha mga timaan ha binuhat hu Magbabayà pinaagi kandin diyan ta inyu, daw natun-an yu gayod hai.” (Mga Buhat 2:22)

Dayun sinudyaan sidan ki Pedro ha iyan dan dà imbalos ta ki Jesus sa pagpalansanga kandin duun hu krus. Ayuwà hai masakit ha sudyà ki Pedro ta kandan. Kagi ganì ki Pedro ha, “Inlansang yu man duun hu krus”. Isip iyan sidan mismu naglansang ki Jesus duun hu krus.
Pinahinumduman ki Pedro ta kandan sa bag-u dan pa binuhat – 50 dà ganì ha mga anlaw sa luminabay puun hu pagdapig dan duun hu mga Pariseo batuk ta ki Jesus, daw namangulahì sidan ha, “Ilansang hayan hu krus!”.
Ba bisan pa tai ha ayuwà madaot ha imbalos dan hu pagkamaayad ki Jesus, inikagihan sidan ki Pedro ha bà dà sidan nakatuman hu daan tinondok hu Magbabayà ha planu.
Daw bisan ku pinahimatayan dan si Jesus, binanhaw man hu Magbabayà ta hadì man pakapugung sa kamatayon ta kandin.

Daw hinisgutan ki Pedro sa daan impropesiya ki Harì David mahitongod ta ki Jesus, daw nabasa taw haan ha impropesiya din.
Mga sulud, hadì taw lipatan ha napandayà nasinatì hu mga Judio sa mga impropesiya hu mga propeta, aman natun-an dan pandayà sa mga impropesiya ki Harì David.
Hinisgutan ki Pedro sa inikagi ki Harì David ha hadì gayod ibilin si Jesus ta Hades daw hadì itugut hu Magbabayà ha malodak sa lawa din.
Nalantaw hai ki David daw naahà din sa matuud ha Harì ha napuun hu kaliwat din ha iyan si Jesus, daw nagpropesiya mahitongod hu pagkabanhaw ki Jesus.
Daw pinamatud-an ki Pedro ha nabanhaw labi si Jesus daw imbayaw ta langit, daw dayun nadawat din puun ku Magbabayà ha Apa sa insaad ha Balaan ha Ispiritu, daw imbù-bù din duun hu mga tumutuu.
Siguru ha nangakahagtong gayod sa kaut-utawan su mapaliman dan hai ha imbatbat ki Pedro ta kandan.
Daw nagdayun pa gayod si Pedro hu pagbatbat pinaagi hu gahom hu Balaan ha Ispiritu ha bag-u nagtimà ta lawa din, din taan gayod ha masoloma. Igbasahon taw sa duma pa ha inikagi din duun hu mga Judio.

Mga Palagbatbat – igkahimu ha ibatbat yu hai ha mga birsikulu, taman hu kaya yu.

Mga Buhat 2:34-41
34 Ta hurà man sakat ta langit si David, ba iyan mismu nag-ikagi ha,
‘Si Ginoo minikagi duun ki Ginoo ku ha,
“Punuu ka dini ta kawanan ku,
35 taman ha sa mga kuntra nu
makapadidalom ku hu mga paa nu.” ’
36 “Aman kinahanglan ha sa tibuuk panimalay hu Israel, matuon ha hurà gayod duwa-duwa, ha sai ha Jesus ha inlansang yu duun hu krus, hinimu hu Magbabayà ha Ginoo daw Cristo.”
37 Na su mapaliman hai hu mga utaw, ayuwà sidan nasakitan daw ininsaan dan si Pedro daw sa duma ha mga apostoles ha, “Mga sulud, inu sa igbuhaton day?”
38 Daw inikagihan sidan ki Pedro ha, “Ighinulsul kaw daw magpabautismu sa kada sabuwa inyu hu ngaran ki Jesu-Cristo, para hu kapasayluhan hu mga salà yu, daw madawat yu sa gasa ha Balaan ha Ispiritu. 39 Ta sai ha saad para man ta inyu daw para hu mga batà yu daw para hu alan ha diyà ta madiyù, sa kada sabuwa ha ig-umawon ki Ginoo ha Magbabayà taw payanaon hu kaugalingon din.”
40 Daw madakol pa gayod sa pinang-ikagi ki Pedro ha kagpamatuudà ta kandan daw nagdayunà hu pagsogyotà ta kandan ha, “Luwasa yu sa kaugalingon yu puun tai ha masinupakon ha kaliwatan.” 41 Daw sa duminawat hu imbatbat ki Pedro nagpabautismu daw mga 3,000 ha buuk ha mga utaw sa nakaisab ku mga tumutuu taan ha anlawa.

Sa atù pa, hinisgutan on poman ki Pedro sa sabuwa pa gayod ha propesiya ki David ha iyan sa pag-ikagi ki Ginoo duun ki Ginoo ha igpunuu duun hu kawanan din.
Sa buut igpasabut tai, minikagi sa Magbabayà ha Apa duun hu Magbabayà ha Batà ha munuu duun hu kawanan din, taman ha igpildihon din sa alan ha mga kuntra din.

Napandayà gayod namatud-an sa mga Judio hu batbat ki Pedro, daw ayuwà sidan nasakitan duun. Nginaranan dan ganì say Pedro hu, “Mga sulud.” Nahingawa sidan hu binuhat dan, nahingawa sidan hu kahimtang dan, daw nakaadul hu mga kasing-kasing dan sa inikagi ki Pedro ha iyan sidan sa naghimatay ku Manluluwas.
Dinawat dan sa imbatbat ki Pedro daw nag-apot sidan ha tagpanginsà, “Inu sa igbuhaton day?”
Daw inikagihan sidan ki Pedro ha kinahanglan sidan maghinulsul o sa atù pa, kinahanglan ha kilalahon dan ha nakasalà sidan daw talikudan dan sa mga binuhat dan. Kilalahon dan gayod ha impalansang dan si Jesus duun hu krus.
Daw dayun, kinahanglan ha hadì isikritu, ba magpabautismu sidan duun hu kadakolà para makapaahà dan duun hu alan ha mga utaw ha tuminuu gayod sidan ta ki Jesus, daw dinawat dan ha Magbabayà daw Manluluwas.
Daw din taan gayod ha anlawa, 3,000 ha buuk ha mga utaw sa tuminuu ha nakaisab duun hu mga naluwas, daw nagpabautismu sidan alan.
Imagina mga sulud, sa pagbautismuhi hu 3,000 ha buuk ha mga utaw! Adagi ayuwà hai ha hitabù ta Jerusalem. Hadì gayod hai makaholos. Daw ku magstudy kiw mahitongod hu Jerusalem, hurà dan diyà mga subà o aradagi ha mga wahig ta nakabuntud man sidan. Pusibli sa daruwa ha nagamit dan ha duun sidan nagbautismu, iyan sa linaw hu Siloam (Juan 9:7) o sa linaw ha Betsata (Juan 5:2). Basin sabuwa tai ha mga linaw sa ginamit kay Pedro hu pagbautismu.
 
Agi pagsira mga sulud, natun-an taw imantu ha duma hu adagi ha gahom daw mga kabolongan ha mga timaan, nakagpuunà on sa mga apostoles daw sa duma dan ha mga tumutuu hu anay ha bahin hu insugù ki Jesus ta kandan ha iyan sa pagbatbatà mahitongod ta ki Jesus duun hu mga taga-Jerusalem.
Pagdawat dan hu insaad ha Balaan ha Ispiritu, dritsu sidan nakagpuunà tai ha trabahu ha imbilin ki Jesus ta kandan.
Kinahanglan sa palagbatbat, mag-andam hu pan daw juice para hu sunud ha episode, ta tagboghà-boghà kiw hu pan.

